
C-IV.-14-4757 

                                                                                                                                            

Ankuesi:                                                                                

Xh Z Komuna Prishtinë 

 

Kundër   

                                                                                                                   Pala kundërshtare: 

    

Ndërmarrja Shoqërore “Fabrika e Amortizatorëve”, e përfaqësuar nga Agjencia 

Kosovare e Privatizimit, rr. “Dritan Hoxha”, Nr. 55, Prishtinë. 

 

Dhoma e Posaçme e Gjykatës Supreme të Kosovës për çështjet në lidhje me Agjencinë Kosovare 

të Privatizimit (Dhoma e Posaçme), gjyqtarja Manushe Karaçi, më 14 nëntor 2023, lëshon këtë: 

 

A K T V E N D I M 

 

 

1. Ankesa e ankuesit konsiderohet e tërhequr. 

 

   2.  Në këtë çështje juridike nuk caktohen taksa gjyqësore. 

 

 

Rrethanat faktike dhe procedurale 

 

Më 17 qershor 2014, përfaqësuesi i autorizuar i paditësit ka dorëzuar ankesë në Dhomën e 

Posaçme të Gjykatës Supreme të Kosovës, kundër vendimit nr. PRN047-1165 të nxjerrë nga 

Autoriteti i Likuidimit të AKP-së, të datës 23 maj 2014. 

 

Ankesën kundër vendimit të Autoritetit të Likuidimit, parashtruesi e dorëzon për shkak të: 

- Shkeljes të dispozitave të procedurave administrative 

- Vërtetimit të gabuar dhe jo të plotë të gjendjes faktike, 

- Zbatimit të gabuar të së drejtës materiale.  

Me vendimin e Autoritetit të Likuidimit, ishte refuzuar kërkesa e paditësit për pagat e papaguara 

në shumë prej 3,382.00 euro për periudhën 1 dhjetor 2011 deri më datën 5 korrik 2013 si të 

pavlefshme.  

 

Paditësi theksoi se ka qenë në marrëdhënie pune për periudhë të pacaktuar kohore në NSH 

“Fabrika e Amortizatorëve” në Prishtinë.  

 

Ndërsa, më datën 2 dhjetor 2011, ankuesi pohoi se ai dhe të gjithë punëtorët tjerë të kësaj 

ndërmarrje, përmes një aktnjoftimi janë njoftuar për ndërprerjen e menjëhershme të punësimit.  

 

Tutje, ankuesi pohoi se së bashku me punonjës tjerë me kohë kanë paraqitur padi për anulim të 

këtij “aktnjoftimi”, Dhomës së Posaçme të Gjykatës Supreme të Kosovës. Lënda si dhe shkresat 

e lëndës para  DHPGJS-së procedohen nën numrin C-I.-12-0018. Gjithashtu, paditësi 

kundërshtoi faktin se e tërë pasuria dhe asetet e ndërmarrjes janë shitur dhe privatizuar më 1 

dhjetor 2011. 

 

Më tej, paditësi pohoi se ka kryer shërbime për ndërmarrjen duke i menaxhuar patundshmërinë 

dhe asetet e pa tjetërsuara të saj, nga 1.04.2011 deri më 30.11.2011, për të cilat ka marrë paga 

mujore nga mjetet e grumbulluara financiare nga qiraja e patundshmërisë, e cila akoma mbetet 

të jetë në pronësinë e kësaj ndërmarrje. 

 

Paditësi konsideron se vendimi i goditur nuk përmban bazë të mirëfilltë ligjore për refuzim si të 

papranueshme të kërkesës së paditësit për kompensim në emër të pagave të papaguara  për 

periudhën 1 dhjetor 2011 deri më 5 korrik 2013. 

 

Kësisoj, parashtruesi i padisë kërkon nga Dhoma e Posaçme e Gjykatës Supreme të Kosovës, që 

të hedhë poshtë vendimin e kundërshtuar të Autoritetit të Likuidimit ndërsa kërkesën e tij për 

kompensimin e pagave të papaguara dhe të ardhurave tjera, ta aprovojë si të bazuar në përputhje 

me dispozitat e vlefshme ligjore. 

 
Më 20 prill 2023, Zyrtarja për Financa i ka dërguar paditësit përmes përfaqësuesit të autorizuar, 

vërejtjen për pagesën e taksës gjyqësore sipas Udhëzimit Administrativ Nr. 01/2017, i cili ka 

hyrë në fuqi më 01 maj 2017, ose të paraqesë prova që bën pjesë në 2008/02 për Unifikimin e 

Taksave Gjyqësore.  

 

Parashtruesit të ankesës iu bë me dije lidhur me pasojat juridike nëse në afat prej pesëmbëdhjetë 

ditëve nga data e pranimit të kësaj vërejtjeje nuk e paguan taksën gjyqësore.  

 

Ankuesi është obliguar që ta paguaj taksën gjyqësore për ankesën e parashtruar konform nenit 

253.4 të LPK-së. Ankuesi ka pasur mundësi të parashtroj kërkesë për lirim nga taksat gjyqësore.  

 

Në bazë të fletëkthesës e cila gjendet në shkresat e lëndës, gjykata vëren se parashtruesi i ankesës 

e ka pranuar vërejtjen për pagesën e taksës gjyqësore më 26 prill 2023, por gjer më sot të njëjtën 

nuk e ka paguar.  

Arsyetimi ligjor: 

 

Ankesa e ankuesit konsiderohet e tërhequr. 

 

Sipas nenit 76 par.3 i Ligjit Nr.06-L-086, për Dhomën e Posaçme të Gjykatës Supreme të 

Kosovës parasheh: “Në interpretimin dhe zbatimin e këtij ligji, kudo që është e nevojshme për 

të zgjidhur një çështje procedurale që nuk trajtohet mjaftueshëm me këtë ligj, Dhoma e Posaçme 

do të zbatojë mutatis mutandis dispozita përkatëse të Ligjit mbi Procedurën Kontestimore.”  

 

Paditësi konform dispozitës së nenit 253.4 të LPK-së ka për detyrë që ankesës t’ia bashkëngjis 

vërtetimin mbi taksën gjyqësore të paguar. 

 

Në vazhdim dispozita 253.5 parasheh: “Në qoftë se paditësi nuk e paguan taksën gjyqësore të 

përcaktuar për padinë as pas urdhrit të dërguar nga gjykata, edhe pse nuk ekzistojnë konditat për 

lirim nga detyrimi i pagimit të taksës gjyqësore, do të konsiderohet se padia është tërhequr.” 

 

Ankuesit i është lejuar afati prej pesëmbëdhjetë ditëve që ta bëj pagesën e taksës gjyqësore. Sipas 

vlerësimit të gjykatës, ky është një afat i mjaftueshëm kohor. Ankuesi ka për obligim të paguaj 

taksat gjyqësore.  

 

Taksat gjyqësore aplikohen sipas nenit 63 të Ligjit të Dhomës së Posaçme në lidhje me 

udhëzimin e KGJK-së nr. 01/2017, lidhur me taksat gjyqësore. 

 

Parashtruesi i ankesës më 26 prill 2023, e ka pranuar vërejtjen e gjykatës por gjer më sot nuk e 

ka paguar taksën gjyqësore dhe rrjedhimisht nuk ka dorëzuar në gjykatë dëshmi për pagesën në 

fjalë. 

 

Nga e gjithë kjo gjykata konsideron se ankuesi nuk ka interes për çështjen juridike të tij dhe se 

në rastin konkret sipas dispozitave ligjore ankesa konsiderohet e tërhequr. 

 

 

Shpenzimet gjyqësore: 

 

Duke u bazuar në nenin 62 paragrafi 5 i Ligjit Nr. 06/L-086 për Dhomën e Posaçme të Gjykatës 

Supreme të Kosovës, secila palë i bartë shpenzimet e veta. 

 

 

Këshillë juridike: 

 

Kundër këtij aktvendimi mund të parashtrohet ankesë me shkrim në Kolegjin e Apelit të Dhomës 

së Posaçme brenda 15 ditëve nga pranimi i këtij aktvendimi. Ankesa duhet të dorëzohet në bazë 

të nenit 9 par.6 të Ligjit për Dhomën e Posaçme. 

   

 

Gjyqtarja 

Manushe Karaçi 

